Урман – зур байлык, саклыйк аны! 

Фәридә САПОЖНИКОВА,
 Сарман гимназиясенең I квалификация категорияле  башлангыч сыйныфлар укытучысы
Кече яшьтәге мәктәп балаларына экологик тәрбия бирү максатында  гимназиябездә төрле эшләр башкарыла. Укучылар белән болыннарга, елга-чишмәләргә, тау итәкләренә экскурсияләр үткәрелә, төрле күзәтүләр алып барыла, чишмәләрне чистарту, агачлар утырту,  кошларга ярдәм итү юнәлешендә эшләр оештырыла, әңгәмәләр, иртәләр үткәрелә.

Җирдәге тереклекне саклап калу проблемасы көннән-көн кискенләшеп бара. Укучыларда табигатькә сакчыл караш тәрбияләү экологик проблемалар кискенләшкән чорда аеруча әһәмиятле.  

Шул проблеманы чагылдырган тәрбия сәгате үрнәген журнал укучылар игътибарына тәкъдим итәм.
Тема. Урман – зур байлык, саклыйк аны!

Максат. Укучыларны табигатьнең матурлыгын күрә һәм тоя белергә өйрәтү; урманның кешегә бирә торган файдасын ачыклап китү; экологик проблемаларның кайберләре белән таныштыру; урманга карата сакчыл караш тәрбияләү, табигатьтә үзеңне дөрес тоту кагыйдәләрен ныгыту; үзара дус-тату булырга өндәү.

Җиһазлау. Мультимедиа проекторы, «Урман һәм кеше» дигән темага презентация, магнитофон, аудиоязма, укучылар рәсемнәреннән күргәзмә.

           Укытучы. Бүгенге сыйныф сәгатендә без табигатьнең иң матур урынында булачакбыз. Кайда икәнлеген шигырьдән белерсез. Игътибар белән тыңлагыз. 

(Аудиоязмадан урман шаулавы, кошлар сайравы, чишмә челтерәве ишетелә, укытучы шигырь сөйли.)

Шаулый анда һәрбер агач, 

Көчле җилләр искәндә,

Үләнендә пешә җиләк, 

Кояш нуры төшкәндә.

Ямьле язлар килү белән

Чут-чут сайрый кошлар, 

Тиен, керпе, куян, бүре

Йөриләр бер сукмактан.

Монда һәрчак саф һава,

Чәчәкләр керфек кага,

Булса чишмә – суы чиста,

Тын гына челтерәп ага.

 – Әйе, бу – урман. (1 – 2 нче слайдлар.) Аның нинди файдасы бар? Менә шул хакта фикер алышып үтик. (Укучыларның җаваплары тыңланыла.)
– Бик дөрес, урманда гөмбә, җиләк, чәчәк, чикләвек, дару үләннәре җыябыз. Урман безне киендерә, ашата, җылыта да. Без буш вакытыбызны урманда үткәрергә яратабыз. Аңа карап сокланабыз. Урманның чиста һавасы сәламәтлекне ныгыта, күңелебезне күтәрә. 

– Кеше урмансыз яши алмый. Аннан башка җирдәге тормыш бетәр иде. Кеше ризыксыз айдан артык, сусыз – 5 тәүлек, ә кислородсыз  3 минуттан да артык яши алмый икән. Шулай булгач, урман бит ул – безнең үпкәбез, аны сакларга кирәк.

Укучылар бер-бер артлы урманның әһәмияте турында әйтә:
– Урман – безнең байлыгыбыз!

– Урман – җирнең яшел киеме.

– Урман – кошлар һәм хайваннар өчен өй.

– Урман – кешенең дусты.

– Урман – дәфтәр, китап, парта, өстәлләр ул.

– Урман – төзү материалы.

– Урман – ул сәламәтлек.

Укытучы. Урманның иң мөһим байлыгы – ул матурлык. Аны һәр үсемлектә, чәчәктә, яфракта күрә белергә генә кирәк. Кеше табигатьсез бәхетле була алмый. Ул кешеләргә шатлык, җан тынычлыгы, сәламәтлек бирә, кәефләрен күтәрә, яхшы хисләр генә тудыра. (3 – 9 нчы слайдлар.)
 Урманда нинди агачлар үсә соң? (Укучыларның җаваплары тыңланыла.)
 Ә сез беләсезме, алар күпме яши? (10 – 11 нче слайдлар.)
Каен – 150 ел, чыршы – 500, имән – 1000, нарат – 350, усак  100 ел яши. 

          Мин сезгә хәзер бер кечкенә хикәя укып китәм, игътибар белән тыңлагыз:

«Язнын бер матур көнендә укучылар урманга килде. Зур агач төбенә учак яктылар, агач төбендәге үләннәрне, чәчәкләрне таптадылар. Чыршыга ут капты, яртылаш янды. Аннан соң коллекция өчен күбәләкләр тоттылар, күбесен үтерделәр. Кош ояларын туздырдылар, балаларын газапладылар. Кызлар бик күп итеп чәчәкләр җыйдылар. Аларны, бик тиз шиңгәнлектән, юлда ташлап калдырдылар. Киттеләр... Алан тулы чүп-чар, пыяла савытлар, пакетлар калды».

Балалар нинди ярамас эшләр эшләгән?  (Укучыларның җаваплары тыңланыла.)
Урманның экологик проблемалары. (12 нче слайд.)
           • Янгын чыгу. (13 нче слайд.)
           • Урманнарны күпләп кисү. (14 нче слайд.)
           • Урманны пычрату. (15 нче слайд.)
           • Хайваннарны аулау, браконьерлык. (16 нчы слайд.)
           Укучылар, сезнең игътибарга Э.Авзалованың  түбәндәге шигырен тәкъдим итәм:

 Җир елый, ишетәсезме?

Мин ишетәм!

Челтерәп аккан чишмәләрем

Нигә кипкән?

Җир елый, ишетәсезме?

Мин ишетәм!

Сандугачлы талкайларны

Кемнәр кискән?

Табигатьне кемнәр шулай

Әрәм иткән?

Кешеләрдә миһербанлылык

Кая киткән?

Җир елый, ишетәсезме?

Мин ишетәм!

Бу гүзәллек, бу Җир шары

Яшәр микән?

          Укучылар, җир нигә дип елый? Алай булмасын өчен нәрсә эшләргә кирәк? (Укучыларның җаваплары тыңланыла.)
         Йомгаклау.

          Укытучы. Әйе, балалар, табигатьне саклау – һәр кешенең изге бурычы. Аның матурлыгы һәм байлыгы безнең кулда. Урман – ул кешелекнең зур байлыгы. Саклыйк без аны. Урман тагын да баесын өчен агачлар, куаклар утыртыйк! 

Сыйныф сәгатебезне «Урман» җыры (Р.Вәлиева шигыре, Ф.Җәләлетдинова көе) белән тәмамлыйбыз. (17 нче слайд.) 

